
1. Անհրաժեշտությունը և նպատակը․
Իրավական ակտի ընդունումը պայմանավորված է պետական սեփականություն համարվող գույքի անհատույց օգտագործման տրամադրման գործընթացի պարզեցմամբ։
1.1. Ներկա վիճակը և առկա խնդիրները․
Գործող որոշմամբ համայնքներին, հասարակական կազմակերպություններին և հիմնադրամներին (բացառությամբ՝ պետական ոչ առևտրային կազմակերպություններից վերակազմակերպված և Հայաստանի Հանրապետության կառավարության կողմից ստեղծված հիմնադրամներին)  պետական գույքն անհատույց օգտագործման է տրամադրվում՝ իրենց կողմից ներկայացված ծրագրում սահմանված ժամկետով, որը չի կարող գերազանցել 3 տարին։ Սակայն առկա են դեպքեր, երբ սուբյեկտները ներկայացնում են երկարաժամկետ ներդրումային ծրագրեր, որոնք կարող են դրական ազդեցություն ունենալ սպորտի, կրթության, մշակույթի զարգացմանն ուղղված խնդիրների լուծման գործընթացում։
 1.2. Առկա խնդիրների առաջարկվող լուծումները․ 
Իրականացվող գործընթացի, ինչպես նաև պետական գույքի կառավարման արդյունավետությունը բարձրացնելու նպատակով մշակվել է «Հայաստանի Հանրապետության կառավարության 2023 թվականի ապրիլի 21-ի N 595-Ն որոշման մեջ փոփոխություններ կատարելու մասին» ՀՀ կառավարության որոշման նախագիծը (այսուհետ՝ Նախագիծ)։ Նախագծի համաձայն բացառություն է սահմանվել համայնքների, հասարակական կազմակերպությունների և հիմնադրամների համար, որոնց կողմից ներկայացված ծրագրերը հավանության են արժանացել ՀՀ կառավարության կողմից։ Նախագծի ընդունման դեպքում պետական գույքն անհատույց օգտագործման կտրամադրվի Կառավարության կողմից հավանության արժանացած սպորտի, կրթության, մշակույթի զարգացմանն ուղղված խնդիրների լուծմանն ուղղված ծրագրերի իրականացման համար՝ ծրագրով սահմանված ժամկետներում։ Ներկայումս առկա են մի շարք դեպքեր, երբ ներդրողերը ներկայացրել են երկարաժամկետ ծրագրեր, որոնք ուղղված են Կառավարության միջոցառումների ծրագրով սահմանված նշված բնագավառների զարգացմանը և էական նշանակություն ունեն համապատասխան ոլորտների զարգացման համար, սակայն, Կառավարության 2023 թվականի ապրիլի 21-ի N 595-Ն որոշման դրույթներին ամբողջությամբ չհամապատասխանելու պատճառաբանությամբ, չեն կարող բավարարվել։ Նախագծի ընդունման դեպքում, բոլոր այն ծրագրերի համար, որոնց իրականացմանը Կառավարությունը հավանություն կտա, պետական սեփականություն հանդիսացող գույքերը կտրամադրվեն անհատույց օգտագործման՝ որոշակի արտոնյալ պայմաններով, սակայն միևնույն ժամանակ կհսկվեն համապատասխան պետական լիազոր մարմնի կողմից։
Պետական սեփականություն հանդիսացող գույքի անհատույց օգտագործումը որոշակի արտոնյալ պայմաններով՝ այնպիսի ոլորտներում, ինչպիսիք են սպորտը, կրթությունը, մշակույթի զարգացումը հիմնված է մի քանի կարևոր սկզբունքների վրա, որոնք ուղղված են հասարակական և տնտեսական կայուն զարգացմանը:
Պետական սեփականության անհատույց տրամադրումն այս ոլորտներին նպաստում է հասարակության կրթության, սպորտի և մշակույթի զարգացմանը։ Սպորտը, մշակույթն ու կրթությունը ոչ միայն նպաստում են անձի զարգացմանը, այլև բարելավում են հասարակության համախմբվածությունը, որն ապահովում է կայուն ապագա։
Կրթության և մշակույթի ոլորտի զարգացման համար պետական գույքի տրամադրումը ոչ միայն նպաստում է կրթական միջավայրի բարելավմանը, այլ նաև խթանում է նոր նախագծերի ստեղծագործական հնարավորություն: Մշակութային և ստեղծագործական ոլորտներում ներդրումներն ունեն իրողություններով հարուստ մշակութային ժառանգության պահպանման, ինչպես նաև նոր գաղափարների և արտադեմական նախագծերի առաջխաղացման կարևոր դեր։
Դրանք ոչ միայն հանդիսանում են կարճաժամկետ շահերը, այլև կապահովեն հանրային միջոցների արդյունավետ օգտագործումը՝ ուղղված համընդգրկուն զարգացմամբ։ Սա ուղղակիորեն կօգնի նաև բարելավել կառավարության տրամադրած ռեսուրսների օգտագործումը՝ կառավարման առավել արդյունավետ եղանակներով։
Այսպիսով, պետական սեփականություն հանդիսացող գույքի անհատույց օգտագործումը այս ոլորտներում հանդիսանում է քաղաքական և տնտեսական ռազմավարություն, որն ուղղված է երկրի սոցիալ-տնտեսական կայուն զարգացմանը, հանրային բարեկեցությանը և միջազգային մրցունակությանը։
Միաժամանակ, գործող որոշմամբ գույքն անհատույց օգտագործման տրամադրման մասին Հայաստանի Հանրապետության կառավարության որոշման նախագծում, որպես նվազագույն ներառվող պահանջ, սահմանված է հետևյալը․
«անհատույց օգտագործման տրամադրվող գույքի շուկայական արժեքին մոտարկված կադաստրային արժեքի մասին, սույն կարգի 3-րդ կետի 6-րդ ենթակետով նշված սուբյեկտների դեպքում՝ գնահատված արժեքը՝ ըստ գնահատման վերաբերյալ հաշվետվության.»։
[bookmark: _Hlk197348749]Հաշվի առնելով Կադաստրի կոմիտեի ՍԹ/16879-2024 գրությամբ ներկայացված տեղեկատվությունը, համաձայն որի անշարժ գույքի շուկայական արժեքին մոտարկված արժեքը ձևավորվում է միայն ամբողջ գույքային միավորի համար, և այն հաշվարկվում է հողամասի և դրա վրա առկա շինությունների շուկայական արժեքին մոտարկված կադաստրային արժեքների հանրագումարից՝ անհրաժեշտություն է առաջացել նախագծում ավելացնել կետ, համաձայն որի 17-րդ կետի 3-րդ ենթակետում «կադաստրային» բառից հետո նախատեսվում է լրացնել «, իսկ անհնարինության դեպքում՝ սկզբնական» արտահայտությունը։
Միաժամանակ, հաշվի առնելով Որոշման թիվ 1 հավելվածի 3 կետի պահանջները, Նախագծով առաջարկվել է Որոշման 17-րդ կետի 3-րդ կետի 6-րդ ենթակետում «դեպքում» բառից հետո լրացնել «(բացառությամբ՝ 50 տոկոս և ավելի պետական մասնակցությամբ առևտրային կազմակերպությունների)» բառերը։
2․ Միջոցառման իրականացումից ակնկալվող արդյունքը
Նախագծի ընդունման արդյունքում հնարավորություն կտրվի բոլոր այն ծրագրերին, որոնց իրականացմանը Կառավարությունը հավանություն կտա, պետական սեփականություն հանդիսացող գույքերը տրամադրել անհատույց օգտագործման՝ որոշակի արտոնյալ պայմաններով, սակայն միևնույն ժամանակ կհսկվեն համապատասխան պետական լիազոր մարմնի կողմից։
3. Նախագծի մշակման գործընթացում ներգրավված ինստիտուտները և անձինք․
Նախագիծը մշակվել է ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեի կողմից:
4. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին տեղեկանքի լրացման անհրաժեշտությունը բացակայում է, քանի որ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չեն նախատեսվում:
5. Կապը ռազմավարական փաստաթղթերի հետ Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
ՀՀ կառավարության որոշման նախագիծը բխում է ՀՀ կառավարության հնգամյա ծրագրի 6.7 «Պետական գույքի արդյունավետ կառավարում» բաժնում ամրագրված կառավարության ստանձնած հանձնառություններից։ 

